
Социальная геронтология, рассматривая старость как возраст развития, указывает на значительные различия в проявлении индивидуальных признаков старения, не позволяющие однозначно установить границу старения.

Только с позиции старости можно глубоко понять и объяснить жизнь как целое, ее сущность и смысл, ее обязательства перед предшествующими и последующими поколениями. Статья посвящена вопросам проблемы старческого возраста и старения. 

Mustaqillik sharofati bilan yurtimiz har tomonlama taraqqiy etib rivojlanib borayotgan ekan, xalqimizning azaliy orzu-umidlari, istak va xohishlari ham ro‘yobga chiqib xalq ruhiyatida tub o‘zgarishlar  yuz berdi, hamda shaxs kamoloti, qadr-qimmatiga katta e’tibor qaratildi. 
Mustaqillikka erishganimizdan buyon har bir yangi yilni alohida nom bilan atalayotganligi  va uning asosida inson baxt-saodati uchun muhim ishlar amalga oshirilib dolzarb muammolar hal qilinib, inson shaxsi va qadr-qimmati ulug‘lanayotganligining guvohi bo‘lib turibmiz.  

Xalqimizda yoshi ulug‘ insonlarga nisbatan o‘zgacha hurmat bilan qaraladi. Keksalarimiz bizning  milliy madaniyatimizga xos bo‘lgan har bir jihatni bilgan holda yoshlarga ularning hayot yo‘lida yo‘l-yo‘riq ko‘rsatib borish bilan bir qatorda madaniyatimizning ayrim elementlari yo‘qolib, boshqa bir madaniyatning salbiy xususiyatlari kirib kelishi va yoshlarimiz ongiga salbiy ta’sir ko‘rsatishini oldini olishda ahamiyatli o‘rin egallaydilar, yosh oilalarda yuzaga kelgan oilaviy muammolarni yechishlarida ulkan tajribalarga tayangan holda yordam beradilar. 

Qarish va qarilik muammosi azal-azaldan insonlarni o‘ylantirib kelgan. Gippokrat (er.av. V-IV asr) fikricha, qarilik tabiiy issiqlikning chiqib ketishi va organizmning qurishi oqibatidir. Platon ta’kidlashicha, qarilikka, asosan, yetuklik davridagi turmush tarzi ta’sir etadi.  Sharq allomalaridan Bedil  yoshi ulug‘  insonlar eng qimmatli xislatlarga ega bo‘ladilar, bu faqat qariyalarga xos donishmandlikdir, deb hisoblaydi. Asad Tusiy va Nosir Xisravlar fikricha,  qarilik eng go‘zal va shu bilan birga  nihoyatda murakkab davr  bo‘lib,  yoshlarga qariyalarni e’zozlash va ularga yordam berish zarurligi uqtiriladi.  Ibn Sino izohlashicha, “Yoshlik hayotga ma’nan tayyorgarlik, qarilik hayotning  mazmunan nihoyasi va mohiyatan xotimasi”dir. 

Keksalik davrida madaniy me’yorlarni o‘zlashtirish jarayoni o‘z cho‘qqisiga yetib, milliy ma’naviy barkamollik vositasida shaxs o‘z vatani taqdiri oldida javobgarlik mas’uliyatini anglaydi va jamiyat hayoti xususiyatlarini ijobiy tomonga o‘zgarishiga ishonadi. Shuningdek, o‘z vatani tarixiy madaniyatiga mansub ekanligini his etib, uni mustahkamlash va rivojlantirishga o‘z hissasini qo‘shadi.

Psixolog olim E. G‘oziyevning “Psixologiya” (Yosh davrlar psixologiyasi) nomli kitobida keksalarni shartli ravishda ikkita katta guruhga ajratish mumkinligi, ya’ni:
a) mutlaqo iste’foga chiqqan, ijtimoiy faol bo‘lmagan erkak va ayollar; 

b) ijtimoiy hayotning u yoki bu jabhalarida faoliyat ko‘rsatayotgan nafaqaxo‘r erkak va ayollar. Ularning his-tuyg‘ulari vujudga kelishi jihatidan ikki xildir: 

1) barqaror kayfiyat, xotirjamlik tuyg‘usiga ega bo‘lgan, o‘z qadr-qimmatini saqlayotgan, nufuztalab erkak va ayollar: 

2) kayfiyati barqaror, osoyishta xulq-atvorli, oila muhitining sardoriga aylangan, tabiat va jamiyat go‘zalliklaridan bahramand bo‘layotgan, ijtimoiy faoliyatdan qariyb uzoqlashgan, qarilik gashtini surayotgan kishilar.
Keksalik davri yosh psixologiyasida boshqa davrlardan keskin farq qilishi bilan ajralib turadi. Bu davrga kelib, inson mehnat mahsulining sifati ustida bosh qotira boshlaydi. Keksalik davrida oilaviy turmushga, ijtimoiy hayotga, yashash maqsadiga, inson qadr-qimmatiga, tevarak-atrofdagilarga  yangicha mezon bilan  qaray boshlaydi. Bu yoshda keksalar ijtimoiy hodisalar, kundalik turmush muammolarini  tajribaviy vazminlik, sabr-toqatlilik, uzoqni ko‘ra  olishlik va yana boshqa pozitsiyalaridan turib ijobiy hal qiladilar. Keksalar har bir voqea-hodisa va narsalarning yaxshi oqibatidan oldin, avvalo, uning yomon oqibatlari haqida o‘z mulohazalarini shakllantirish qobiliyatiga ega.  Hayotda qo‘ldan boy berilgan imkoniyatlar, xato va kamchiliklar ularning “Yetti o‘lchab, bir kes” xalqona tamoyiliga asosan hayot faoliyatini olib borishlarini taqozo etadi. Inson keksaygan sari umrining biror daqiqasi behuda o‘tishiga  achinadi, yoshlik yillarida yo‘qotganlarini aql-zakovat va donishmandlik bilan to‘ldirishga intiladi. 

Shu bilan birga keksalik davrida biologik organning zaiflashuvi psixik jarayonlarning ham o‘zgarishiga olib keladi. Bu esa bilish jarayonlari (sezgi, idrok, xotira, tafakkur...), axloq (hushyorlik, hozirjavoblik, topqirlik...) va aql-zakovat (aql, bilim, ijtimoiy tajriba, mahorat, ijodiy faoliyat, barqaror malaka...) kabi ruhiy holatlarda o‘z aksini topadi. Bu davrda sezgi organlarining zaiflashuvi, asab sistemasining kuchsizlanishi, xotira, tafakkur, diqqatni to‘plashning qiyinlashuvi,  unutish jarayonining kuchayishiga olib keladi.  Lekin shunga qaramay, keksalarda ma’naviy-ruhiy jihatdan o‘zligini anglashning yanada takomillashuvi, o‘z-o‘zini baholash, nazorat qilish, o‘z-o‘ziga buyruq berish kabi mezonlar, mas’uliyat hissining ortishi, kelajakka intilish,  ishchanlik qobiliyatining saqlanishiga olib keladi. Istiqbol reja va maqsadlar,  sog‘lom ruhiyat  uzoq umr ko‘rishga hamda keksalik gashtini havas qilgudek o‘tkazishga olib boradi.  Bu borada yosh psixologiyasi qonuniyatlariga suyanmoq darkor. Passiv turmush tarziga ko‘nikkan qariyalarda esa foniy dunyodan umidsizlik tuyg‘usi paydo bo‘ladi va bu hol faollikni,  rejalar tuzishga intilishni susaytiradi. Bunday qariyalar betoblikdayoq vasiyat qilish, qarindoshlardan rozi-rizochilik tilashga o‘tib oladilar. Nafaqaga chiqish arafasida ham insonda xotirjam dam olish istagi va ijtimoiy faoliyatdan uzoqlashish tuyg‘usi o‘rtasida inqiroz paydo bo‘ladi. 

Hozirgi zamon kishilarining o‘rtacha umr ko‘rishi qariyb bir yarim-ikki marta uzayganligi, bu davrda jismoniy baquvvatlilik, ma’naviyat va ruhiyatning tetikligi ijtimoiy faoliyatni susaytirish haqida so‘z bo‘lishi mumkin emasligini ko‘rsatmoqda. Demak, ularning ishchanligi, aqliy qobiliyati, kasbiy mahorati, turmush tajribasi, ongning  yuksakligi, ma’naviyatning boyligi, ruhiyatning sofligi yangi zafar, mehnat quvonchlari sari dadil qadam tashlashga to‘la kafolat beradi. 

Somatik sihatlilik  keksa odamning psixolofiziologik funksiyalari, psixik jarayonlar va shaxsiy xususiyatlarining takomillashishiga olib keladi. Bu esa aqliy zo‘riqish, asabiy taranglik holatlarini kamaytirish uchun xizmat qiladi, tajribada vaqtdan tejamli foydalanish imkoniyatini yaratadi va ularni yosh avlod oldida ibrat bo‘lgudek imkoniyatlarini yaratadi. 

Jismoniy harakat imkoniyatiga ega bo‘lgan qariyalar mehnat qilishga intiladilar. Ular tarixiy voqealarni tirik guvoh sifatida batafsil bayon qiladilar.

Barqaror kayfiyat, xotirjamlik tuyg‘usiga ega bo‘lgan, o‘z qadr-qimmatini saqlayotgan, oila muhitining sardoriga aylangan, ijtimoiy faoliyatdan uzoqlashsa-da, qarilik gashtini surayotgan keksalar ham talaygina.

Ortiqcha zo‘riqishsiz jismoniy mehnat bilan shug‘ullangan odamlarda harakatning tezligi, qad-qomatning tikligi, ma’naviy tetiklik, ruhiy faollik uzoqroq saqlanadi.  Bunday holat sog‘lom keksayishdan dalolat beradi. 

Aqliy mehnat bilan doimo shug‘ullanuvchi keksa odamlarning xotirasi yaxshi bo‘ladi, aqlni peshlaydigan mashqlar bilan shug‘ullanuvchi odamlarda ham intellektning yuksak darajasi saqlanib qoladi. Shaxslararo munosabat, shirin muomala,  oilaviy totuvlik, asabni saqlash, psixik faollik umrni uzaytirish omillaridandir.

Sog‘lom qariyalarda donishmandlik umrning oxirgi nafasiga qadar saqlanishi tajribalarda qayd etilgan.  Bir-birini qo‘msash, hamdardlik, yuksak tuyg‘ular oilada totuvlikni yanada mustahkamlaydi. Xayrixohlik bildirish, insonparvarlik hissi tufayli jamiki inson zotiga yaxshilik tilanadi. Keksalarda rahmdillik, poklik, orastalik, muloyimlik singari tuyg‘ularning ifodalanishi boshqa yosh davrdagi odamlar tuyg‘usiga aslo o‘xshamaydi. Shuning uchun bo‘lsa kerak, “Qari bilganni pari bilmas” degan naql bor. 

Milliy psixologiyamizning yirik namoyandalaridan biri E.G‘. G‘oziyev erkaklarda keksalik davrini 60-74 yosh, ayollarda 55-74 yosh, qarilik davrini  ayollar va erkaklar uchun 75-90 yosh, uzoq umr ko‘ruvchilar 90 va undan yuqori yosh bo‘lishi bilan belgilanadi. 

Shunday qilib, tadqiqot davomida insonning shaxs sifatida rivojlanish tendensiyasini o‘zida saqlab qolishi,  qarish va qarilik davriga faol adaptatsiya inson subyektliligining rivojlanish darajasi bilan hamohanglikda kechishi, keksa va qari insonlarning subyektliligi asosida o‘zini o‘zi anglashi, kechinmalari, identivliligi, o‘zini nazorat qila bilishning saqlanganligi, “Men” timsolining variativligi va barqarorligi, o‘z o‘zini qabul qilishning darajasi bilan bevosita bog‘liqligi isbotlangan.

